PLENO DO DÍA 21 DE NOVEMBRO DE 2006
Moción do G.P. Popular de Galicia, por iniciativa de D. José Antonio Orza Fernández, sobre as razóns da non remisión á Comisión de Economía, Facenda e Orzamentos do Plan de reequilibrio territorial no prazo establecido na Lei orzamentaria, a situación na que se atopa a súa elaboración e as previsións ao respecto
Polo Grupo Parlamentario dos Socialistas de Galicia, o señor Fernández Leiceaga ten a palabra. 

O señor FERNÁNDEZ LEICEAGA: Boas tardes.

 Antes de nada, comezar por agradecer as amables palabras do portavoz do Partido Popular. Tamén anunciarlle que non, a pesar dos seus esforzos, non vamos apoiar a moción. O outro día tivemos ocasión de explicar cal era a nosa visión dos problemas de desequilibrio territorial que ten hoxe Galicia e tamén esbozar o Plan de acción do novo Goberno. Hai un compromiso electoral, un compromiso que se traslada ao acordo de goberno para pór en marcha medidas que contribúan a mitigar, e finalmente a corrixir, o desequilibrio territorial. Isto ten un reflexo no orzamento do ano 2006, cun compromiso que, se ben ten unha entrada tardía no Parlamento, sen embargo ten a fasquía positiva de ver incrementar considerablemente os fondos asignados a este plan; compromiso que se renova e se aumenta no orzamento do ano 2007, pero que, sobre todo, dicía o outro día que para min ten máis valor aínda porque, a partir do momento en que forma parte do Mecega, convértese nun esforzo plurianual e que está garantido até o ano 2013, e porque ademais isto obrigará, digamos, a pensar e a definir con precisión unha estratexia a medio e longo prazo, que, como é ben coñecido, está en marcha. Polo tanto, hai un conxunto de medidas de distinto calado temporal que van na dirección de cumprir o compromiso do novo Goberno, o compromiso electoral primeiro e o compromiso da acción de goberno despois. 
Eu valoro de forma moi positiva que a esta nova visión sobre o equilibrio territorial en Galicia se sume o Partido Popular, eu creo que esto é unha política de gran calado para este país, que precisa, esixe case, un impulso político unánime deste Parlamento; é unha estratexia a longo prazo. Eu dicía un día na Comisión que para poder levar adiante de forma clara e decidida unha acción en relación coa corrección do desequilibrio territorial era necesario ter un plan de usos e ordenación do territorio, era necesario reflexionar sobre a nova organización territorial e era necesario, ademais, establecer un compromiso a medio e longo prazo, porque os procesos sociais que están detrás dos desequilibrios territoriais son de gran profundidade e teñen unha gran inercia temporal. Entón, non podemos esperar grandes correccións nun prazo de tempo curto e debemos, ademais, perseverar nos nosos esforzos. Por iso eu creo que é moi positivo para este país que o Partido Popular se incorpore a esta nova sensibilidade e comparta cos grupos que apoiamos ao Goberno esta visión. 

Pero tamén hai que dicir: é necesario unha sensibilidade de carácter transversal. Aquí empezan algunhas diferenzas. Agader é un instrumento que foi posto en marcha polo anterior Goberno, que..., parécenos que tivo un comezo extremadamente positivo, despois algunhas derivacións que non nos gustan tanto ou non nos gustaron tanto, pero, en todo caso, debe recoñecer comigo o portavoz do Partido Popular que non se trata estritamente de desenvolvemento rural, o equilibrio territorial vai máis alá do desenvolvemento rural, nin se trata tan só dunha acción centrada, digamos, nos aspectos produtivos máis relacionados co sector primario. Non é nin unha cousa nin outra, por iso eu falaba dunha sensibilidade transversal. 

¿En que consiste para nós o equilibrio territorial? En primeiro lugar, en desenvolver –e isto ten unha enorme transcendencia– unha política de accesibilidade, que os cidadáns deste país, os empresarios, as persoas que habitan en calquera lugar de Galicia, teñan acceso aos servizos públicos e privados cun nivel de calidade similar ao que teñen aqueles que habitan nas cidades ou no seu entorno próximo. Isto, sen dubida, afecta ás estradas. Dicía a portavoz do BNG: no fondo nos están plantexando un debate orzamentario. É verdade. É dicir, aí alabo a coherencia do Partido Popular, esta mesma proposta vai en forma de emenda aos orzamentos. ¿Que ocorre? Que para financiar esta contribución adicional aos fondos de Agader, pois, entre outras cousas, reducen substancialmente fondos que están destinados á política de construción de novas estradas. Isto non parece moi razoable. A política de reequilibrio territorial inclúe tamén unha política de accesibilidade, e non debemos furtar fondos para a construción de novas estradas e metelos en algo que tampouco sabemos moi ben cal é a finalidade porque non se establece. 

Pero, máis alá diso, hai unha accesibilidade doutro tipo que ten que ver, por exemplo, coas novas tecnoloxías da información. Permítanme moi brevemente contar o que me ten sucedido este fin de semana: pois visitando a un amigo que ten unha explotación gandeira de certo porte, non moi lonxe, digamos, do aeroporto de Lavacolla, pois preguntándolle por que non vivía alí, este me dixo: ¡Home!, ¿como vou vivir aquí se resulta que non teño acceso ao teléfono? ¿Como que  non tes acceso ao teléfono? Non, non temos. É dicir, no seu momento, o anterior goberno, o Goberno Fraga, nos vendeu a promesa dos TRAC, pero resulta que non serven para nada, que isto aquí non funciona. Bueno, pero tes o móbil. Non, non, é que non temos cobertura de móbil tampouco. ¿Non hai cobertura de móbil tampouco? Non, non, non hai. E, entón, ¿como fas?  Dí, ¡home!, pois vivo en Santiago porque é a única forma de estar conectado co mundo, e veño aquí todos os días, traballo... Fixo un investimento enorme en robots de muxido que custan cada un no entorno de 120.000 euros. Todo isto está conectado a un ordenador central que é o que manexa a explotación, pero ten que descargalo, levalo a Santiago e non sei que. Dó, bueno, pois isto non é moi razoable. Pois o reequilibrio territorial á accesibilidade ten que ver tamén con todas estas cousas, non sei se o prazo de tempo en que teremos a todo o país conectado a través de banda ancha –isto sería estupendo–, pero polo menos que este conectado, que este conectado, que sexa accesible ao mundo desde calquera lugar de Galicia. 

Desde logo, a dotación de equipamentos públicos da Xunta de Galicia ou de equipamentos públicos municipais son moi necesarios nunha política de reequilibrio territorial; por iso nós plantexamos que no Estatuto se recolla un fondo de reequilibrio específico para estas cuestións.

E, en terceiro lugar, sen dúbida, ten que facelo Agader, entre outros instrumentos, e Agader como instrumento moi importante; unha nova política para o medio rural, unha nova política que teña, entre outras cousas, no seu centro unha estratexia de diversificación da produción, unha estratexia de incremento da eficiencia das explotacións agrarias, de reforzar a comercialización e a aposta pola calidade na produción agraria, a protección e mellora do medio natural e unha nova xestión, unha xestión máis sostible, para o bosque.

Todo isto debe facelo, entre outros instrumentos, Agader, pero verán vostedes –que xa estudaron, xa o saberán, o orzamento deste ano– como hai un reforzamento considerable dos fondos propios de Agader neste ano, xustamente para facer estas cousas. Verán vostedes como, en relación co bosque, hai un reforzamento considerable dos fondos da Xunta para desenvolver unha nova política, a pesar de que nalgunhas emendas vostedes intentan reducilos. Este é o compromiso do novo Goberno. 

Neste sentido, para ir rematando, eu debo anunciarlles que non compartimos a visión estreita en relación co Plan de reequilibrio territorial; non compartimos que isto non poida ser levado adiante desde a Consellería de Economía e teña que ser feito exclusivamente desde Medio Rural, porque cremos que é unha política de máis calado; non compartimos que isto se poida facer tal e como está plantexada a moción ao marxe da discusión orzamentaria.
Por esas razóns, non vamos apoiar a súa moción. 

Moitas grazas.
